
Гаилә  тәрбиясенең  әһәмияте  бик  зур.  Ул  кешенең  холкына, табигатенә  зур  йогынты ясый.Нәкъ  менә  гаиләдә  баланың  әхлакый  үсеше  башлана. Мәктәп,  үз  чиратында, аның  уңай  йогынтысын  педагогик яктан  баетырга, максатчанрак  итәргә һәм  көчәйтергә  тиеш. Болай  эшләү  гаиләне  мәктәпкә  якынайта. Һәм  аларның  икесендә  дә,  гаилә  тәрбиясенең  сыйфатын  яхшырту өчен, балаларга  бердәм  тәрбияви караш  булдыру  мөһим. Моңа  исә   укытучы  һәм гаилә бер-берсе  белән  педагогик  телдә  сөйләшкәндә  генә  ирешергә  мөмкин.                                                                                                                       
Әлбәттә,  әгәр  өйдә   үзара начар  мөнәсәбәт   булса, ул  бөтен   бер педагогик  коллективның  тырышлыгын  юкка  чыгара. Гаиләдәге  гомуми  тәртип, андагы  үзара  мөнәсәбәтләр   үсеп килүче  яшь  буынның  үз-үзен  тотышына гаять  зур йогынты  ясый. Әгәр  әти-әнисе,  әбисе һәм гаиләдәге  башка кешеләр үзара  тыныч  һәм ягымлы  сөйләшсәләр,  бер-берсенә   кайгыртучан һәм ихтирамлы  булсалар,  эш  һәм  тәртип  яратсалар,  бала  да  бу  сыйфатларны  җиңел  үзләштерә.   
                                                                                                                            
   Һәр гаилә - зур һәм катлаулы  дөнья  ул. Аның  үз  гореф-гадәтләре, традицияләре, хәтта балалар  тәрбияләү  мәсьәләсендә   үзенчәлекле   карашлары  да  бар.  Шуңа күрә   һәр гаилә   белән  эшләү  индивидуаль   якын  килүне сорый. Яхшы  психологик   халәт   урнашкан  мәдәниятле  һәм  белемле  гаилә  белән-бер төрле,  бозык  гаилә  белән –башкача;  өлкән  буын кешеләре  булган   тулы  гаилә  белән-бер төрле,  ялгыз  аналы  гаилә  белән –икенче  төрле,  күп  балалы    гаилә   белән –бер  төрле,  бер  баласы гына  булган гаилә  белән  башкача  эшләү  сорала.                                                                                                                                          
Гаиләнең  төп  бурычы, әлбәттә,  балалар  тәрбияләү.Ул  шуның өчен  төзелә  дә. Һәркем баласын  итагатьле,  эш сөючән, белемле, кешелекле, ихтирамлы  итеп   тәрбияләргә  тели. Әмма  теләк  белән  генә  ерак  китеп  булмый. Шул  ук  вакытта  тиешле  тәрбия  алмаган  кеше   гомер  буе  бәхетсез  булачак.  Димәк,  ул  ата-анасын  да  бәхетсез итәчәк. Гади  генә  мисал  китерик:  эш  яратмаганны  беркем  дә  яратмый. Гадәттә,  андыйлар эчү, урлашу  юлына  басалар,  гаилә  дә  төзи алмыйлар,  тора-бара  ата-ана  җилкәсенә  утыру  ягын карыйлар. Тик  кем  гаепле  соң  шулай  булуга?  Шунысы  хак: бер  генә  бала  да  бозык  булып  тумый.  Әлбәттә,  сәламәтлек  нәселдән  булырга  мөмкин.  Әмма баланың   шәхес  булып  формалашуы, иң  беренче  чиратта, тәрбиядән  тора.  Ә  төп  тәрбиячеләр –ата-ана. Һәм,  әйткәнебезчә,  һәркем   үз баласын   иң  яхшы, иң  тәрбияле  итеп  күз алдына  китерергә  тели.  Ләкин  һәркем  “ иң  яхшы” ны  үзенчә  аңлый. Бу  гаҗәп түгел, чөнки  һәркемнең  дөньяга  үз карашы,  үз  уйлары. Кемдер  баласының  фән  юлыннан,  кемдер  аның  сәнгать  юлыннан  китүен  тели,  ә  кемдер  баласының  бер  генә  авырлык    та күрмичә  бай  җитеш  тормышта  яшәвен  тели. Тик  без  барыбыз  да   җәмгыть  әгъзалары, димәк,  шәхеснең үз-үзен  тотышы  җәмгыятьнең   әхлак  нормаларына  туры  килергә тиеш.  Бу-  иң  төп  таләп.                                                                        
                                                                                     Тәрбия  алымнарын  берничә   төркемгә  бүлеп  карарга  мөмкин. Шуларның  берничәсен карап  китик.
                           
                                                                                                            1.  Ата-ана үрнәге. Халыкта: “Анасына  карап – кызын  коч, атасына  карап - улын  сөй” , - дигән  әйтем бар. Моның  мәгънәсе  бик  тирәндә  ята: кеше  гаиләдә  нинди тәрбия алса, тормышта  да  шулай  булачак. Тагын  бер мәкаль:  “Алма  агачыннан ерак төшми”.  Чыннан  да,  һәркем  үзен  тикшереп караса, балалык, яшьлек елларын  искә  төшерсә,  бу  мәкаль  белән  килешми  булдыра  алмый. Бигрәк  тә   яшүсмерләр  башка кешеләргә  карата  яхшы  мөгамәләдә   булырга  әниләре  үрнәгендә  өйрәнәләр.  Әгәр  дә  ана  үзенең  картайган  әти-әнисен  карый  икән, күршеләренә, туганнарына  һәм үз  балаларына  авыр  вакытларда  булыша  икән, аның  балаларында  да  мәрхәмәтлелек, ярдәмләшү  хисләре  көннән-көн  арта  бара. Балаларны  тәрбияләүдә  ата кеше  дә  әһәмиятле  роль  уйный. Яхшы  һәм  кайгыртучан  аталар  яшүсмерләрне  рухи  һәм  физик  яктан  тәрбиялиләр. Ата-  гаиләдә туйдыручы  гына  түгел, ул - терәк  һәм  яклаучы  да. Әгәр  дә  ата кеше  гаиләгә,  балаларга  тиешенчә  игътибар  итсә, гаиләдә  чын  дуслык, үзара  хөрмәт, ярдәмләшү  хисләре  генә  булачак.                                                                                                                 
                   2.  Читләтеп  йогынты ясау. Балалар,  бигрәк  тә  яшүсмерләр  өлкәннәрнең   киңәш  бирүләрен  яратмыйлар, аларча  әйтсәк  ” акыл  өйрәтүләрен” . Бу  очракта  турыдан  –туры  акыл  өйрәткәнче,  читләтеп  тәэсир  итү  юлын  сайларга    була. Мәсән,    югары  сыйныфта  укучы  егет  бер  дә  әтисен  хөрмәт итми.  Янәсе, акчаны  аз ала.  Киемгә  түгел,  ашарга  да  җиткерә алмый.  Көннәрдән  бер көнне   сыйныф  җитәкчесе  бу  егетнең әтисен  мәктәпкә  очрашуга  чакыра.  Әтисенең  чыгышыннан  егет  шуны  аңлый:  аз  гына  хезмәт  хакы  алып  эшләгән  әтисе  заводта  зур  хөрмәткә  лаек  кеше  икән.  Очрашудан  егет  канатланып  өенә  кайта.  Шуннан  соң  ата  белән  улы  арасында   мөнәсәбәтләр  күзгә  күренеп  уңай  якка  үзгәрә  башлыйлар.                             3.  Инандыру   алымы  да  бик  зур әһәмияткә  ия. Ул,гадәттә, башка  алымнарның  теоретик  нигезе  буларак  кулланыла. Монда  сүз баланы  теге  яки  бу   нәрсәгә  ышандыру  турында  бара. Гадәттә,  мәктәп  яшендәге  бала  әти-әнисе  сүзенә  колак  сала .Әмма бер  шарт белән: алар халык алдында  абруйлы  булырга  тиеш. Нинди  дә  булса  мәсьәләгә  карата  үзеңнең  мөнәсәбәтеңне  кайчагында  читләтеп  әйтү  отышлырак  була. Моның өчен  радио- телевидение  тапшыруларын, матбугат  язмаларын  бик отышлы  файдаланырга  мөмкин. Ләкин  һәрнәрсәнең   чамасы  булырга  тиеш.                                 
   4. Тәрбия  алымының  иң   нәтиҗәлесе  булып  балага    ышаныч  күрсәтү  санала.  Мәсәлән, яшенә карап,  теге яки бу эшне  тапшыру  урынлы булачак. Мәсәлән, бала кибеттән  ипи, ашамлыклар  алып кайта.  Ләкин  бала  калган  акчаны  кайтарып  биргәндә,  аны  бала  каршында  санамавың   яхшырак.  Санасаң,  нинди  ышаныч   була  инде .  Әлбәттә,  бөтен  ризыкларның  бәясен алдан  белүең  яхшы.  Әгәр  бала  акчаны  яшереп  алып  калса,  бернәрсә  дә  булмагандай  ”әллә  сатучы  акчаны  ялгыш  биргәнме,  балам, син  санап  алдыңмы  соң”,-дип  “борчылу”  белдерергә   мөмкин. Кайчагында  гаиләләрдә  баланы  кызгынып, аңа  эш  кушмыйлар. Янәсе, аларга  эш кушарга  иртәрәк әле, уйнап калсыннар. Мондый  балалар  тормышка   яраклаша  алмыйлар, алар  эшкә  өйрәтелмәгән.  Ә  тормыш  адым  саен  тырышлык  таләп  итә.                                                        
                                                 5. Ачулану” алымы. Мәсәлән, гаиләдә  кыз бала  тыңлаусыз булып  үсеп килә,  җитмәсә  ялкау, үзен бик  тәкәббер тота,  әтисенә-әнисенә  кычкыра. Ә мәктәптә  аннан  да яхшы бала  юк, шуңа күрә  аның чын йөзен  беркем дә белми. Әти -әнисе  ачулану  алымы  кулланалар. Өйдәге  тотышын  мәктәпкә  барып  сөйләү  алымы  белән куркыталар. Кыз  башта  бу сүзләргә ышанмый,  башта  көлеп карый, аннан  кычкырырга, куркытырга  тотына. Бу  да  аңа ярдәм итми,  ахырдан  гафу  үтенергә  мәҗбүр була. Моннан соң, кызда,  чыннан  да, уңай  якка  үзгәреш  сизелә  башлый.                                                                                   
Әлбәттә, гаиләдәге  тәрбия алымнары  болар  белән генә чикләнми. Кайбер гаиләләрнең  үз  тәрбия алымнары  бар. Мәсәлән, бер  ата гел кычкыра,  балаларына  авыз да ачтырмый.  Балаларга  кул  күтәрүләр  дә  сирәк  күренеш түгел. Андыйлар  моның   белән  мактаналар  да.  Ә  мондый  гаиләдәге  балалар  аталарына  нәфрәт  белән  үсәләр.Алар  әле  куркак, икейөзле   булып формалашалар.                                                                                                                    
Тәрбия  зурлар  белән  балаларның  үзләренә  һәм  аларның  үзара  мөнәсәбәтләренә  бәйле. Шуңа  күрә  аралаша  белүнең, бергә  эшләүнең,  иҗат итүнең  әһәмияте  бик зур. Кызганычка  каршы, күп  балалар  хәзерге  көндә  әлеге  аралашулардан  мәхрүм. С. Соловейчик:  “Үзара  аралашудан  башка  тәрбияләү мөмкин  түгел. Бала  белән  чын  күңелдән   аралашу - тәрбияләүнең  беренче  һәм соңгы  имтиханы”,-ди.                                                                                                                   Балалар  белән  уртак  тел  таба  белү кешеләргә  карата  хөрмәт  хисләре, ышаныч  тәрбияләүгә  булыша. Аралашканда  балага  үз  тиңеңә  караган  кебек  карарга   һәм  аны  аңларга  тырышырга  кирәк. Аралашуның  күп  төрләре  бар.  Рухи,  акыл, физик  хезмәт  баланы  әти-әнисенә  тигезли, баланың  ролен,  дәрәҗәсен үстерә. Ләкин  бу  очракта  инде аны  мәҗбүри  эшләтергә,  буйсындырырга  ярамый.                                                                                                                                     Бергәләп  иҗат  итү  процессында  балалар  белән  әти-әниләр  арасында   үзеннән-үзе  тигезлек урнаша, рухи аралашу  бара,  бала  үзен  кызыксындырган  барлык сорауларга  җавап  таба, рухи яктан  үсә, кешеләргә карата  кызыксынуы  да  арта. Баланың  күп  белергә  теләве аның  танып - белү сәләтенең  нигезе  булып тора. Әлбәттә, гаилә  тәрбиясен  таләпчәнлектән  башка күз алдна китерү мөмкин түгел. Гаиләдә   балага  бердәм   таләп  кенә уңай  нәтиҗә бирә. Һәр балага  индивидуаль   якын  килергә,  аны  яхшы белән  яманны  аера  белергә  өйрәтергә кирәк. Балага  эш  кушылса, ата-ана  аның өчен  үтәлешен    һәрчак  тикшереп торырга тиеш. Шул  чагында  гына  балада  тапшырылган  эш  өчен җаваплылык  хисе  формалашачак. Балага  ниндидер  таләп куелганда,  әлбәттә, аның  яшь   үзенчәлеген  истә  тоту  зарур. Көче  җитмәслек  эш таләп итү баланың  сәламәтлегенә, психикасына  зыян  китерергә, үз  көченә  ышанычын  киметергә  мөмкин. Гаиләдә  балага  гына  түгел,  ата-ана  үз-үзенә  дә таләпчән булырга   тиеш. Әгәр  дә  әти-әнисе  әйткән  сүзендә тормаса, тупас,  юкка-барга  кызып китүчән булса, үз  эшенә  салкын караса,  эчүчелек  белән  шөгыльләнсә, баланы  үз-үзен  дөрес  тотарга  өйрәтү  кыен  булачак. Гаиләдә  үзләрен  тупас  тоткан  ата-аналар  балага  да,  мәктәпкә  дә, җәмгытькә  дә  зур зыян  китерәләр. Физик   җәза  баланың  психикасын  гарипләндерә  һәм шунлыктан  тәрбия  алымы  була алмый. Кызганычка  каршы,  кайбер  ата-аналар  аны  иң  нәтиҗәле  тәрбия чарасы  дип саныйлар. “Бераз  бәргәләп алсаң, майлаган  кебек  була  ул” ,-диләр   андый  ата-аналар;  бала  исә,  кабат  кыйналмас  өчен,  берни  уйлап  тормыйча,”  башкача алай эшләмәскә”  сүз  бирә   яки  ялганларга мәҗбүр була. Ә кыйналудан өркү  балаларда  куркаклык, икейөзлелек, алдашу кебек  тискәре  сыйфатлар  тәрбияли.  Ә  һәрчак  куркып  яшәү –аңарда  төрле  нерв  авырулары  китереп  чыгарырга  мөмкин.Эчкечелек, ызгыш-талаш, тәртипсезлек   хөкем  сөргән  гаиләләрдә  бала  бернинди контрольсез  үсә, нәрсә  теләсә, шуны эшли. Сабый   шуклыгы  тора-бара   хулиганлыкка  әйләнергә  мөмкин. Хокук   бозуга, хәтта  җинаять эшләүгә  кадәр барып җиткән   үсмерләр әнә  шундый  гаиләләрдән  чыга  да инде.                          
                                                                                    Гаилә  җәмгытьнең   киләчәк  әгъзаларын  формалаштыра, димәк, гаилә  бик   әһәмиятле  бурычны  үти.  Һәм тик  бәхетле гаиләләр  генә   бәхетле  җәмгыть төзи алалар.  Шуның  өчен, мәктәп  тә  бөтен көчен   шуңа  юнәлдерергә  тиеш.
